
NUP Nafarroako Unibertsitate Publikoko ingeniari talde batek hidrogenoz elikatutako motor bat jarri du martxan, haize energia erabiliz.

Hidrogeno garbia hemen

Alberto Barandiaran - Iruñea 

Duela urtebe pasatxo, 2007ko abenduaren 21ean, 12:46an, NUP Nafarroako Unibertsitate Publikoko ikerlari talde batek hidrogenozko motor bat jarri zuen martxan Euskal Herrian, lehen aldiz. Urtebetez harekin lanean eman eta gero, berriki, 5.000 bira minutuko eta orduko 140 kilometroko abiadura hartzea lortu dute. Hots, eraginkorra izatea. 

Esperimentua NUPeko Hidrogeno taldeak burutu du, proiektua abiatu eta hiru urtera. Emaitza aipagarriagoa da kontuan hartzen bada energia garbia erabili dutela horretarako. Hidrogenoa sortzeko, uraren elektrolisia eragin behar da, eta prozesu horrek energia asko kontsumitzen du. Hori da gaur egun hidrogenoaren energiari leporatzen zaiona: berez energia agorrezin gisa aurkezten bada ere, ez dela jasangarria, ezta errentagarria ere. NUPeko taldeak, baina, haize errotetan sortutako energia erabili du esperimenturako. Taldeak nabarmendu du «hidrogeno garbia» dela. 

Pedro Dieguez Mekanika, Energetika eta Materialen Ingeniaritza saileko irakaslea da proiektuaren zuzendaria, eta helburua lortzeko motorrean eginiko hiru aldaketa ezinbestekoak azaldu ditu. «Kontrol elektronikoa, erregaiaren injekzioa eta hozte sistema aldatu ditugu. Halaber, instalazio esperimental bat diseinatu eta prestatu dugu motorrak segurtasunez funtziona dezan».
Ibilgailu arruntetako motorrendako 

Proiektua Acciona Energiak finantzatuta dago, eta hiru lerro ditu: hidrogenoa sortzea energia berriztagarrien bidez, hidrogenoaren teknologiaren segurtasuna areagotzea, eta gas hori erregai gisa erabili ahal izatea barne errekuntzako motorretan, hau da, ibilgailu arruntek erabiltzen dituzten horietan. 

Dieguezen taldean bederatzi ingeniarik lan egin dute urte hauetan: Carlos Sopena, Luis Gandia, Jose Carlos Urroz, David Sainz, Susana Berdonces, Carlos Fernandez de las Heras, Lara Erbiti eta Iñigo Idaretak. Baina, proiektuan parte hartu duten irakasle eta ikasle guztiak kontuan hartuta, hogei laguneko taldea izan dela esan daiteke. 

Esperimentua aurrera eramateko motorra Volkswagen konpainiak utzi du. Landabengo lantegian muntatzen duten Polo markako auto batena da, eta NUPeko Motor Termikoen Laborategiko entsegu gelan paratu dute. Instalazio multzoari segurtasun sistema berezia egokitu diote, hidrogenoa erregai gisa erabili ahal izateko. 

Hidrogenoak, berez, oso ezaugarri onak ditu barne errekuntzako motorretan erregai gisa erabiltzeko: oso azkar nahasten da airearekin; su energia txikia behar du; errekuntza abiadura altua du, eta edozein gasolinak baino oktanaje handiagoa dauka. Hau da, erregai hobea da. Kostuari dagokionez, ñabardurak kontuan hartu beharrekoak direla dio Dieguez irakasleak. «Hidrogenoarena garatzen ari den teknologia da, eta ezin da alderatu teknologia helduekin. Haren garapenak ahalbidetuko du etorkizunean lehiakorra izatea». Orain, hidrogenozko motorra prototipo batean jartzeko finantzaketa bila ari da taldea. 

